
SIDANG JEMAAH YANG DIRAHMATI ALLAH,

Bertakwalah kepada Allah SWT dengan melaksanakan segala perintah-Nya dan
meninggalkan segala larangan-Nya. Perbanyakkan berselawat ke atas Nabi Muhammad
SAW. Mudah-mudahan kehidupan kita sentiasa dalam rahmat Allah SWT. Berikan
sepenuh perhatian kepada khutbah yang akan disampaikan dan janganlah melakukan
perkara-perkara yang lagha seperti berbual-bual dan bermain telefon bimbit. Mudah-

mudahan khutbah ini akan memberi banyak pengajaran kepada kita semua.
Pada hari ini saya akan membicarakan khutbah bertajuk: “Muhasabah Diri”.

Sebelum itu, saya ingin mengajak umat Islam sekalian untuk terus mendoakan

keselamatan penduduk Palestin yang sekian lama menjadi mangsa kekejaman rejim

zionis Israel laknatullahi alaihim. Panjatkanlah sebenar-benar pertolongan kita kepada
Allah SWT Yang Maha Gagah, Yang Maha Kuasa untuk membantu penduduk Palestin
bebas dari segala bentuk penindasan dan kekejaman. Saya juga ingin menyeru kepada
semua untuk mendoakan kesejahteraan dan keselamatan negara kita khususnya serta
dijauhkan dari sebarang bentuk malapetaka, kekacauan, perbuatan khianat dan huru-

hara.

SIDANG JEMAAH YANG DIKASIHI SEKALIAN,

Pergantian tahun dari 1445 kepada 1446 Hijriyah hanya tinggal beberapa hari sahaja lagi.
Tiba masanya bagi kita semua untuk melakukan muhasabah diri atas segala perbuatan
yang pernah dilakukan, untuk dijadikan pengajaran pada tahun mendatang. Dengan
bermuhasabah, maka segala kekurangan akan diketahui untuk diperbaiki dan ditingkatkan
lagi konsistensi dalam mengerjakannya. Muhasabah diri pada hakikatnya tidak memiliki
waktu secara khusus, bahkan yang lebih baik dilakukan setiap masa. Hanya sahaja,
lumrah manusia, sering terlupa untuk bermuhasabah. Oleh sebab itu, akhir tahun menjadi
masa yang sangat tepat untuk kita saling mengingatkan antara satu sama lain untuk

melakukan muhasabah diri.

Perintah untuk muhasabah diri merupakan sebahagian dari perintah yang disebut dalam
al-Quran dan ia merupakan kebiasaan yang dilakukan oleh para ulama salafussoleh.
Dalam al-Quran, Allah SWT menegaskan bahawa orang-orang yang beriman sudah
seharusnya melakukan muhasabah diri bagi menyediakan bekalan menuju akhirat. Dalam
Surah al-Hasyr disebutkan:

Maksudnya: “Wahai orang-orang yang beriman! Bertakwalah kepada Allah (dengan
mengerjakan suruhan-Nya dan meninggalkan larangan-Nya); dan hendaklah tiap-tiap diri
melihat dan memerhatikan apa yang ia telah sediakan (dari amal-amalnya) untuk hari esok
(hari akhirat). Dan (sekali lagi diingatkan): Bertakwalah kepada Allah, sesungguhnya Allah
Amat Meliputi Pengetahuan-Nya akan segala yang kamu kerjakan”. (Surah al-Hasyr ayat
18)

SIDANG JEMAAH YANG DIRAHMATI ALLAH,

Adanya perintah untuk bermuhasabah, menunjukkan betapa pentingnya bagi seseorang
untuk melakukan muhasabah dalam setiap keadaan dan waktu. Dengan bermuhasabah
diri, segala kekurangan dapat diperbaiki, semua kesalahan dapat diperbetulkan, dan
semua kelalaian dapat dielak daripada berulang kembali. Seterusnya setelah usaha
pembetulan, pembaikian dan pencegahan dilakukan, maka perlu juga kepada usaha
untuk membiasakan diri dengan perkara-perkara baik dan istigamah (konsistensi) dalam
mengamalkannya, sebagaimana yang dilakukan oleh para ulama salafussoleh. Mereka
selalu melakukan muhasabah untuk membetulkan semua perbuatannya, kemudian
meningkatkan lagi konsistensi ibadah dan terus menambah kebaikan dan amal ibadah

dalam setiap harinya.

Berkaitan dengan hal ini, Imam al-Hafiz Ibnu Rajab al-Hanbali, dalam kitabnya memetik
satu kata-kata ulama, yang menjelaskan perihal kebiasaan mereka untuk selalu
meningkatkan kualiti dan kuantiti ibadah dalam keseharian hidup, bahkan malu kepada
Allah jika tidak ada penambahan ibadah tersebut. Beliau memetik;

“Sebahagian ulama berkata: ‘para kekasih Allah berasa malu kepada Allah jika pada hari
yang mereka hadapi (hari ini), sama sahaja dengan hari sebelumnya’. Ini memberikan
isyarat bahawa mereka tidak rela dalam setiap harinya tidak ada penambahan perbuatan
baik, dan mereka berasa malu dari tidak adanya (tambahan kebaikan) tersebut, dan

mereka juga menganggap sebagai kerugian”.t

Penjelasan ini memberikan pelajaran tentang betapa pentingnya muhasabah. Seseorang
yang tidak bermuhasabah, dia tidak akan tahu kualiti dan kuantiti ibadahnya, kebaikan
dan kesalahan yang sudah dilakukan olehnya pada hari sebelum atau tahun sebelumnya.
Mereka hanya menjalani sahaja kehidupan tanpa merenungi semua perbuatan mereka,
sehingga tidak akan tahu tindakan yang harus dilakukan ketika memasuki hari atau tahun
berikutnya. Akhirnya, kehidupan mereka hanya akan mengulangi perbuatan yang sama.
Jika keseharian hidup mereka banyak berkisar kepada dosa dan maksiat, dan mereka
tidak berusaha memperbaiki kelalaian dan kekurangan yang ada, maka amat rugilah
keseharian hidup mereka. Manakala bagi kekasih Allah, mereka sentiasa sedar dan

Ylbu Rajab, Lataiful Ma’arif fima li Mawasimil ‘Am minal Wazhaif, [Kaherah, Darul Hadis: 2002], halaman 301-302
3

segera bermuhasabah pada setiap masa. Dengan itu, mereka terus berusaha untuk
menambah lagi ibadah dan kebaikan pada hari-hari berikutnya, bahkan berasa malu
kepada Allah jika tidak ada tambahan kebaikan yang mereka lakukan berbanding hari-hari

sebelumnya.

SIDANG JEMAAH YANG DIKASIHI SEKALIAN,

Manfaat dari melakukan muhasabah diri ialah dapat menemukan segala kekurangan dan
kelebihan dari apa-apa yang telah dilakukan. Oleh sebab itu, jika didapati banyak kebaikan
dan ibadah yang dilakukan, maka perlunya kepada usaha untuk istigamah dan
menggandakan lagi amal ibadah tersebut. Sebaliknya, jika didapati terlalu banyak
kekurangan dan kesalahan, maka sudah tiba masanya untuk mengambil tindakan segera
membetulkannya dan mengelakkan daripada mengulangi segala kesalahan dan kelalaian
yang telah dibuat. Berkaitan dengan hal ini, Rasulullah SAW bersabda dalam salah satu

hadisnya, iaitu:

Maksudnya: “Wahai hamba-hamba-Ku! Sesungguhnya semua itu merupakan perbuatan
kamu yang Aku catat untuk kamu, kemudian Aku sempurnakan (balasannya) untuk kamu.
Maka barangsiapa yang menemukan kebaikan, hendaklah dia memuji Allah, dan sesiapa
yang menemukan selain itu (keburukan), maka janganlah dia mencela kecuali pada

dirinya sendiri”. (Hadis riwayat Imam Muslim)

Begitulah secara ringkas berkaitan pentingnya bermuhasabah diri. Sebaiknya lakukanlah
muhasabah diri dengan sekerap yang boleh dan tidak menunggu-nunggu atau menunda-
nunda. Semoga setiap perbuatan baik yang telah kita lakukan sebelum ini diterima oleh
Allah SWT dan jadi pemangkin untuk semakin kuat kita beribadah. Manakala semoga
segala dosa dan kelalaian yang telah dibuat, menjadi pengajaran dan peringatan yang
cukup jelas pada diri kita untuk tidak mengulanginya pada masa akan datang. Mudah-
mudahan juga tahun-tahun mendatang menjadi tahun yang berkat dan bermanfaat bagi
kita semua, serta dapat menjadi tahun yang lebih berkualiti dari tahun-tahun sebelumnya,

sama ada dari segi ibadah, kekeluargaan, ekonomi, kesihatan dan seluruhnya.

4

Justeru, sebagai kesimpulannya, saya meninggalkan sidang jemaah sekalian dengan

beberapa pesanan,;

Pertama: Perintah untuk muhasabah diri merupakan sebahagian dari perintah al-Quran,
dan kebiasaan yang dilakukan oleh para ulama salafussoleh.

Kedua: Sentiasalah melakukan muhasabah diri kerana dengannya kita dapat mengenal
pasti kekurangan dan kelalaian diri yang seterusnya dapat segera diperbetulkan dan
dihindari supaya tidak berulang.

Ketiga: Berusahalah sekerap yang mungkin untuk bermuhasabah diri dan janganlah
menunda-nundanya kerana itulah kesempatan yang diberikan oleh Allah SWT kepada kita

yang tidak boleh dipersiakan.

Firman Allah SWT dalam Surah Ali Imran ayat 133:

e Gy el 05 SHLINGEe B 1 b 188 ) L,
Maksudnya: ‘Dan segeralah kamu kepada (mengerjakan amal-amal yang baik untuk
mendapat) keampunan dari Tuhan kamu, dan (mendapat) Syurga yang bidangnya seluas

segala langit dan bumi, yang disediakan bagi orang-orang yang bertakwa”.

